
Қысқаша андатпа:
          Бұл әдістемелік құрал «Бейнелеу өнері» пәнін оқытуда зердесі жеткілікті дамымаған балаларды қолда бар заттарды қолдана отырып сурет салуға үйрету, қоршаған орта туралы түсініктерін кеңейту, сөйлеу тілін, ойлау, есте сақтау қабілеттерін, қолдың ұсақ моторикасын, зейінін, сенсорлық түсініктерін дамыту, кеңістікті бағдарлай білуге үйрету үшін қосымша  материал  ретінде беріліп отыр. Арттерапия бағытын жұмыс барысында қолдану балалардың қоршаған ортаға деген қызығушылығын, эстетикалық талғамын, әдемілікке деген құштарлығын арттырады. Оларды бірлесіп жұмыс істеуге, ұқыптылыққа, өзара ынтымақтастыққа тәрбиелейді.
           Әдістемелік құралда зерде қызметі бұзылған балаларға бейнелеу өнері пәнін оқытуда  қолданылатын   дәстүрден  тыс сурет салу әдіс – тәсілдері, практикалық тапсырмалар жиынтығы,  керекті құрал – жабдықтары кеңінен сипатталып, тәжірибелік жұмыс мазмұны толығымен көрсетілген. 
Пікір жазушы: Павлодар мемлекеттік педагогикалық институтының «Анатомия, дефектология және физиология» кафедрасының меңгерушісі РһD докторы Кенжебаева Т. Б.

Арнайы коррекциялық мектептің бастауыш сыныптарында қарапайым сурет салу дағдысын қалыптастыру барысында дәстүрден тыс әдіс – тәсілдерді қолдану.

Зерде қызметі бұзылған баланы қалай сурет салуға үйретуге болады? 
        Нақты сурет салумен: зерде қызметі бұзылған бала қылқалам мен қарындашты сенімді ұстай білгенде, қарындаштың өзіне не үшін қажет екенін ұға білгенде, сурет салуға деген қызығушылық пайда болғанда  ғана айналысуға болады. Баланы сурет салуға үйретуде бірнеше техникалар бар. Бұл жерде дәстүрден тыс  сурет салу техникаларын қолдануға болады. 
     Зерде қызметі бұзылған балаға алғашқы рет бояумен сурет салуды үйреткенде гуашь бояуын қолданған жөн. Гуашь бояуын сумен езудің қажеті жоқ. Гуашь бояуының  қалдырған  ізі  акварель бояуына қарағанда ашық түсті болып келеді. Сол сияқты қарындашпен суретті бояуға бергенде,  қарындаш емес, алғашқыда  фломастер берген жөн. Зерде қызметі бұзылған балалардың басым көпшілігінің қол, білек, саусақ бұлшық еттері әлсіз келеді. Олар қарындашты саусақтарымен қысып ұстай алмайды. Кейбір зерде қызметі бұзылған балалар қарындашты керісінше қатты қысып ұстайды, бастырып бояйды. Бұл қарындаштың ұшының қайта – қайта сынуына әкеледі. Кейбір балалар мұндай жағдайда ашу шақырады, ызақорланып, жылап, қарындаштарын жан – жаққа шашады.  Ал фломастер шамадан тыс  күш жұмсауды, қатты бастырып бояуды қажет етпейді. Жай жеңіл – желпі фломастерді жүргізудің өзі ашық  түсті із қалдырады. Бала қарындашты, қылқаламды әбден ұстап үйренгеннен кейін, нүктелерді, үзік сызықтарды қосу арқылы сурет салу, штрихтау әдісі, үлгілерді, кеспе үлгілерді, ойық трафареттерді қолдану арқылы сурет салу, қадамдап сурет салу сияқты дәстүрлі сурет салу техникаларын үйреткен жөн.
        Зияты бұзылған балаға бейнелеу өнері  пәнін  оқытуда дәстүрлі сурет салу тәсілімен қоса дәстүрден тыс сурет салу әдістеріне де көп көңіл бөлген жөн.  Ақыл –ойы кем балаға дәстүрден тыс сурет салуды үйрету  барысында қолданылатын көптеген заттар: үлгілер, кеспе үлгілер, трафареттер, бастыру трафареттері, жұмсақ губка, көкөністер, жіп, мақта таяқша (палочки с ватным тампоном), трубочка,  тіс щеткасы, тіс пастасы, қатты қатырма қағаз, акварель бояуы және гуашь т.б.олардың қызығушылығын, қиялын  арттырады, сенсорлық түсініктерін толықтырады. Ал ақыл – ойы кем балаға дәстүрден тыс сурет салуды үйретуде: саусақпен сурет салу, кляксография, монотипия, жіп графикасы, бастыру арқылы сурет салу(трафарет), қатты қатырма қағазбен сурет салу т.б әдіс – тәсілдер үлкен нәтиже береді. 
         Тәжірибем көрсеткендей: әртүрлі ерекше тәсілдермен сурет салу және күнделікті өмірдегі тұрмыста қолданатын заттарды сурет салу барысында пайдалану балалардың асқан қызығушылығын арттырып, көтеріңкі көңіл – күй сыйлайды. Дәстүрден тыс сурет салу балаларды қызықтырып қана қоймайды, балалар үлкен қызығушылықпен сурет салып, өздері ойдан құрастырып, жаңа бір дүние жасап шығаруға тырысады. 
          Дәстүрден тыс сурет салу барысында бала сурет салуды үйреніп қана қоймайды, оның біріншіден, сөйлеу тілі, ойлау, есте сақтау қабілеттері, қолдың ұсақ моторикасы, зейіні, сенсорлық түсініктері дамиды. Кеңістікті бағдарлай білуге үйренеді. Екіншіден, қоршаған ортаға деген қызығушылығы, эстетикалық талғамы, әдемілікке деген құштарлығы артады.Үшіншіден, оқушыны бірлесіп жұмыс істеуге, ұқыптылыққа, өзара ынтымақтастыққа тәрбиелейді. Бұл оған болашақта оқу – жазу  дағдысын қалыптастыруда, дыбыс айтуда, дәптер бетіндегі кеңістікті сақтай білуге көп көмегін тигізеді. Мысалы: «Үрлеу» әдісі  (кляксография – бояу тамшыларын үрлеп жан – жаққа шашырату, немесе трубочкаға үрлеу арқылы бояуды шашырату) арқылы сурет салу барысында бала дұрыс тыныс алып, дем шығаруды үйренеді.  Саусақпен сурет салу барысында баланың саусақ, қол бұлшық еттері дамиды. Бала кейіннен қалам, қылқалам, қарындашты дұрыс ұстай білуге жаттығады.
         Мұндай әдіс – тәсілдермен сурет салғанда, балалар шатасып кетуден қорықпайды, өйткені, бұл қателікті тез түзетуге болады және де қателіктен жаңа бірдеңе құрастырып шығаруға болады.  Бұндай жағдайда бала өзін сенімді ұстап, «ақ қағаз бетінен қорқу» сезімін жеңіп, өзін бір кішкене суретшідей сезіне бастайды. Балада қызығушылық оянып, сурет салуға деген құштарлық пайда болады. Бір қызығы, кез – келген жерде, кез – келген затпен сурет салуға болады! Сурет салуға арналған заттардың әртүрлілігі алдарына жаңа міндеттер қоюға жетелейді, олар өздері бірдеңені ойлап табуға тырысады. Дәстүрден тыс сурет салу барысында бала өзін сенімді сезініп, өзіндік «Мен» -ні оянады. Бұл «Мен», бұл «менің жұмысым»,- деген қуаныштың арқасында, өз жұмысына деген қанағаттану пайда болады.  
1.Зияты бұзылған мүмкіндігі шектеулі балаға бейнелеу өнері пәнін дәстүрден тыс оқыту.

1.1 Кляксография әдісі
Керекті құрал - жабдықтар: Акварель бояуы немесе гуашь бояуы, қылқалам, ақ парақ, сок трубочкасы, мақта таяқша (палочки с ватным тампоном). 
Тәжірибелік жұмыс №1: “Ағаш бейнесін салу”.Оқушы мұғалімнің көрсетуімен ақ параққа бірнеше қоңыр бояудың тамшысын қыл қалам арқылы тамызады. Оны соктың трубочкасына үрлеу арқылы  тамшыны үрлеп жан – жаққа  жаяды. Үстінен қыл қаламмен жасыл бояу тамшыларын  тамызып, оны да үрлеп жаяды. Мақта таяқшамен жапырақтарды әдемілеп жағу арқылы  дөңгелектейді.
[image: C:\Users\ХХХ\Documents\P1011635.JPG]             
Керекті құрал - жабдықтар: Акварель бояуы немесе гуашь бояуы, қылқалам, ақ парақ, үшберек. 
Тәжірибелік жұмыс №2: Ақ қағаздың үстіне қылқаламмен әртүрлі ашық түсті бояуларды тамызады. Үрлеу арқылы  бояу тамшыларын  жан – жаққа  жаяды. Соңынан ақ парақта пайда болған суретті қарайды. Бұл не? От шашу ма? Әлде өрмек тоқыған өрмекші ме?

1.2 Монотипия  әдісі
Керекті құрал - жабдықтар: Акварель бояуы немесе гуашь бояуы, қылқалам, ақ парақ,  мақта таяқша (палочки с ватным тампоном). 
Тәжірибелік жұмыс №1: “Гүл суретін салу”.  Ақ парақты ортасынан бүктеп алады.  Ақ  парақтың  бір жағына  қызыл, сары, жасыл, көк  акварель бояуларын қылқалам  арқылы кезекпен  тамызады.  Оны мақта таяқша арқылы жайып жағады. Соңынан парақтың  бүктеуін  біріктіреді. Үстінен қолымен бастырып, алақанмен жүргізеді. Ақ парақты қайта ашқанда гүлдің  суреті пайда болады.  

Тәжірибелік жұмыс №2: “Көбелек суретін салу”.  Ақ парақты ортасынан бүктеп алады.  Ақ  парақтың  бір жағына қарындашпен көбелектің нобайына келтіріп суретін салып, қызыл, сары, жасыл, көк   акварель бояуларын  қылқалам  арқылы тамызады.  Оны мақта таяқша арқылы жайып жағады. Соңынан парақтың  бүктеуін  біріктіреді. Үстінен қолымен бастырып, алақанмен жүргізеді. Ақ парақты қайта ашқанда көбелектің  суреті пайда болады. Мақта таяқшаны алып, бояуға малып алып көбелектің көздерін, мұртшаларын, қанаттарындағы өрнектерді, көзшелерді салып суретті аяқтайды.  

Керекті құрал - жабдықтар: Бояу, қылқалам, ақ қағаз.
Тәжірибелік жұмыс №3: Ақ парақты ортасынан бүктеп алады.  Ақ  парақтың  бір жақ бөлігіне орта тұсына таман қылқаламмен әртүрлі ашық түсті бояуларды тамызады. Парақтың  бүктеуін  біріктіріп, үстінен алақанымен  бастырып  жүргізеді. Парақтың бүктеуін ашып қарайық: Неткен әдемі, бұл не? Әдемі көбелек пе? Қоңыз ба? Ертегі гүлдері ме?  Кейбір суреттерді өздігімен аяқтауға жағдай жасалады.

1.3 Бояуды, тіс пастасын  жағу арқылы сурет салу 
Керекті құрал - жабдықтар: Акварель краскасы немесе гуашь бояуы, қылқалам, ақ парақ,  тіс пастасы.
Тәжірибелік жұмыс №1: “Қысқы табиғатты салу”.  Ақ қағазға қара және қоңыр бояуларды пайдалана отырып, қылқаламмен ағаштың суретін  салады. Келесіде ағаштың бұтақтарының үстіне тіс пастасын жағу арқылы ағашқа қонған қардың суретін салады. Жағу әдісі арқылы тіс  пастасын қысып, жағып отырып  жерде жатқан қарды, ақ қағаздың әр жеріне жапалақтап жауған қарды бейнелейді.

Керекті құрал - жабдықтар: Гуашь бояуы, қылқалам, үлкен ақ парақ, үшберек, жұмсақ губка.
Тәжірибелік жұмыс №2: Жұмсақ губканы бояуға малып алып, ақ парақтың дәл ортасына губканы қатты қысып сығу арқылы бояу тамшысын түсіреді. Балалар сол бояу тамшысын қылқаламмен, жұмсақ губкамен  жайып жағу арқылы  суретті аяқтайды. Мысалы: сары бояуды қылқаламмен дөңгелете жағу арқылы күннің суретін салуға болады. 
1.4 Жіп графикасымен сурет салу 
Керекті құрал - жабдықтар: Акварель бояуы  немесе гуашь бояуы, ақ парақ,  жіп.
Тәжірибелік жұмыс №1: Ақ парақты ортасынан бүктейді. Жіптің ұштарын түйіншектеп алады. Жіпті бояуға малып алып, парақтың бір жақ бөлігіне жіптің бір ұшы парақтан шығып көрініп тұратындай етіп  орналастырады. Қағаздың келесі бөлігін үстінен бастырып жабады. Парақтың үстінен алақанмен басып тұрып, жіптің бір ұшынан ұстап, екі жаққа қозғайды. Парақты ашып, жіпті алып пайда болған суретті қарайды. Кейбір суреттерді өздігімен аяқтауға жағдай жасалады.
Тәжірибелік жұмыс №2: Бірнеше жіпті бояуға малып, оған әбден бояуды сіңдіреді. Жіптерді ақ  қағаз бетіне әртүрлі бағытта орналастырады. Оның үстінен басқа ақ қағазбен жіптердің ұштары көрініп тұратындай етіп жабады. Үстінен жапқан қағазды бір қолмен басып тұрып, бір жіпті, келесісін, тағы сол сияқты жіптерді тартып ала бастайды. Үстінен жапқан қағазды алып, таңғажайып әлемді көруге болады.
Тәжірибелік жұмыс №3: Ақ парақты ортасынан бүктейді. Бірнеше жіпті бояуға малып, оған әбден бояуды сіңдіреді. Жіптерді ақ  қағаз бетіне әртүрлі бағытта немесе дөңгелектеп әдемілеп орналастырады. Оның үстінен басқа ақ қағазбен жабады. Қағазды бір қолмен қатты басады. Ақ қағазды ашып, жіптерді бір – бірлеп алып тастайды. Пайда болған суретті қарайды. Кейбір суреттерді өздігімен аяқтауға жағдай жасалады.
[image: C:\Users\ХХХ\Documents\43ывч-300x240.jpg]
Тәжірибелік жұмыс №4: Цилиндр пішіндес затты айналдыра немесе  айқастыра  жіп орайды. Бояуға малып, оған әбден бояуды сіңдіреді. Сосын цилиндр пішіндес затты ақ қағаздың шетіне рамочка жасау үшін әдемілеп бастырып шығады. Ақ қағаз бетінде  жіптен әдемі ою пайда болады.
1.5 Бояуды шашырату арқылы сурет салу 
Керекті құрал - жабдықтар: Тіс щеткасы, гуашь бояуы, қатты қатырма қағаз, тарақ.
Тәжірибелік жұмыс №1: Щетканың бір ұшын бояуға малып алып, оны ақ қағазға тақатады. Қатты қатырма қағазбен немесе тарақпен щетканың түкшелерін тарай сипап жүргізеді. Бояу ақ қағаз бетіне шашырайды. Осылай жұлдызды аспанды, от шашуды, ағаштарды т.б. бейнелеуге болады.

Керекті құрал - жабдықтар: Тіс щеткасы, гуашь бояуы, кепкен жапырақтар (гербарий), ойық трафарет, қатты қатырма қағаз, тарақ.
Тәжірибелік жұмыс №2: Ақ қағаздың үстіне кепкен жапырақты (гербарий) немесе кез – келген пішінді бейнелейтін ойық трафаретті қояды. Щетканың бір ұшын бояуға малып алып, бояуды шашыратады. Ойық трафаретті немесе гербарийді алып тастағанда астында із қалады. Оны кейбір жерлерін өздігімен салып аяқтауға болады.

1.6 Саусақпен сурет салу (Саусақтың ізі)
Керекті құрал - жабдықтар: Бояу, ыдыс, ақ қағаз.
Тәжірибелік жұмыс: Қолды жұдырыққа түйіп, оны бояуға малады. Жұдырықты бояу жақсылап алақанға, қолға  жағылатындай етіп, олай – бұлай қозғайды. Жұдырыққа түйілген қолдың сырт жағын ақ қағазға бастырады. Дәл осыдай бірнеше таңбалар салады. Сол сияқты толық алақанмен, бас бармақпен, кішкене саусақпен, саусақтың ұшымен сурет салуға болады. Суреттің  кейбір жерлерін қылқаламмен өздігімен салып аяқтауға болады.  Кейбір балалар бояудан жейіркеніп, не болмаса қорқып, саусағын бояуға малудан бас тартады. Ондай жағдайда бояудың түсін таңдауда мұқият болған жөн. Алғашқыда сары, көк, жасыл бояуларға саусағын малып, баланың бойы үйренген соң саусақты  қызыл бояуға малуға болады. Балалар бояуға алақандарын  малып алып, өз қолдарының ізін ақ қағаз бетінде қалдырғанды  жақсы көреді. 

1.7 Бастыру  арқылы сурет салу 
Керекті құрал - жабдықтар: Бастыруға арналған заттар: табиғи материалдар ( дәндер, әртүрлі жаңғақтың қабықтары), қақпақтар, құмда ойнауға арналған ойыншықтар,  көкөністер, бояу, ыдыс, ақ қағаз, жұмсақ губка.
Тәжірибелік жұмыс №1: Бұл сурет салу әдісін бірнеше мәрте орындауға болады. Жұмыс түрін керекті құрал – жабдықтарды түрлендіре отырып қайталай беруге болады. Мысалы: Шақыру билеттерін, открыткалар, салфеткалар т.б. суреттерін салып жасап шығуға болады.  Жұмсақ губканы кез – келген бояуға малып, оған әбден бояуды сіңдіреді. Бастыруға арналған затты жұмсақ губкаға тигізіп, қысамыз, соңынан ақ қағаз бетіне бастырамыз. Қағаз бетінде анық әрі біркелкі із қалады. Кез – келген композицияны құрастыруға болады. Суреттің  кейбір жерлерін қылқаламмен өздігімен салып аяқтауға болады. Әртүрлі пішінді ойық конструкторларды бастыру арқылы «Үй» суретін салу.  

Керекті құрал - жабдықтар: Бояу, ыдыс, ақ қағаз, жұмсақ губка, қылқалам, картоп.
Тәжірибелік жұмыс №2: “Поезд суретін салу”. Ыдыстағы гуашь бояуына губканы малып, ақ қағазға бастыру арқылы поездың вагондарын салады. Қылқаламды  акварель бояуға малып алып, вагондардың астынан бір – біріне паралель екі сызық сызу арқылы поездың жолын салады. Жолдың ортасына қылқаламмен тігінен таяқшалар жүргізу арқылы рельстерін салады. Кішірек картопты алдын ала екі бөлікке бөліп алады.   Картоптың екі бөлігін де гуашь бояуына малып алып, бастыру арқылы поездың дөңгелектерін салады.   
1.8 Майлы  қарындашпен( восковой) немесе  май  шаммен сурет салу 
Керекті құрал - жабдықтар: Майлы қарындаш (восковой), май шам, беткі бөлігі бүдір трафарет,бояу, қылқалам.
Тәжірибелік жұмыс №1(Көшіру әдісі): Жұқа ақ қағаздың астына контурлы суретті қояды. Ақ қағаздың үстінен контурдың бойымен май шамды жүргізеді. Соңынан бояуды жағады. Контурлы сурет ақ қағазға көшіріліп шығады.
Тәжірибелік жұмыс №2(Үйкеу әдісі): Жұқа ақ қағаздың астына беткі бөлігі бүдір трафаретті салады. Ақ қағаздың үстінен май шамды олай – бұлай үйкейді. Соңынан бояумен бояйды. Ақ қағаздың бетіне трафареттегі сурет көшіріліп салынады. 
Тәжірибелік жұмыс №3(Үйкеу әдісі): Жұқа ақ қағаздың астына беткі бөлігі бүдір трафаретті салады. Ақ қағаздың үстінен майлы қарындашпен (восковой) олай – бұлай үйкейді. Ақ қағаздың бетіне трафареттегі сурет салынады. 
1.9 Умаждалған қағазбен сурет салу 
Керекті құрал - жабдықтар: Қағаз, бояулар, қылқалам, ыдыс.
Тәжірибелік жұмыс: Таза ақ қағазды умаждап, қайта жазады. Қылқалам және бояудың көмегімен ойына келген суретті умаждалған ақ қағаздың бетіне салады. Бояуды жаққанда, қағаздың умаждалған жерлеріне бояу қоюлау жағылады. Сурет бір қарағанда көз алдыңа мозайканы елестетеді. 

1.10 Табиғи материалмен сурет салу 
Керекті құрал - жабдықтар: Бастыруға арналған заттар: табиғи материалдар  дәндер, әртүрлі жаңғақтың қабықтары, кепкен жапырақтар, кішкене бұтақтар, гүлдің қауыздары, шишкалар, ақ қағаз,бояу езуге арналған ыдыстар, бояу, қылқалам.
Тәжірибелік жұмыс №1: Табиғи материалды бояу езілген ыдысқа малып алып, оны ақ қағазға жеңіл – желпі бастырады. Қағаз бетінде із қалады. Табиғи материал суретін салатын затына байланысты іріктеледі. Табиғи материалдар  дәндер, әртүрлі жаңғақтарды бастыру арқылы «Аралдағы бала» суретін салу.

Тәжірибелік жұмыс №2: Ағаштардың, бұталардың кепкен жапырақтарына бояу жағып, оны ақ қағазға  жеңіл – желпі бастырады. Ақ қағазда күн, ағаштар, гүлдер пайда болады. Гүлдің қауыздарынан жұлдызшалар, ақшақарлар, бақбақ, шөп жамылған алаңқайларды салуға болады.

1.11 Қолда бар затпен(кішкене шариктермен) сурет салу 
Керекті құрал - жабдықтар: Қағаз, темір, пластмасса қораптар, кішкене шариктер, әр түсті бояу, ақ қағаз, қылқалам, су.
Тәжірибелік жұмыс: Қораптың ішіне ақ қағазды жайып салады. Оған қылқаламмен әртүсті бояуларды тамызады. Сосын қорапқа бірнеше шариктерді салып, шариктер қораптың ішінде олай – бұлай қозғалатындай етіп оны шайқайды.  Шариктер қораптың ішінде бояуларды бір – бірімен араластыра жағып, әдемі ою салады дөңгелейді.
1.12 Ермексазбен  сурет салу 
Керекті құрал - жабдықтар: Қатты қатырма қағаз, ермексаз, қарындаш.
Тәжірибелік жұмыс: Қатты қатырма қағазға кез – келген заттың суретін қарындашпен контурлап салады. Жұмсартылған ермексазды есіп контурдың бойымен қағазға жапсырады. Балалар асқан қызығушылықпен орындайды.

1.13 Сабын көпіршігімен сурет салу 
Керекті құрал - жабдықтар: Оргшыны, акварель бояуы, жұмсақ губка, сабын, шампунь, ақ қағаз, қарындаш, қылқалам.
Тәжірибелік жұмыс: Жұмсақ губканы сабындап, сабынды езіп аламыз. Оны қатты қысып сығу арқылы сабын  көпіршігін  ыдысқа ағызып аламыз. Қарындашпен салынған немесе көшірмеге арналған (раскраска) суреттің үстіне оргшыныны қоямыз. Қылқаламмен сабын көпіршігін алып, керекті түсті бояуға маламыз. Сабын көпіршігі  керекті түске боялғанша бояуды қылқаламмен араластырамыз. Боялған сабын көпіршігімен шынының астындағы суретті шынының үстінен бояймыз да кептіріп қоямыз. Таза ақ қағазды сәл сулап алып, сулы жағын шынының үстіне жапсырамыз. Қағаздың үстінен алақанмен  бастырып  жүргіземіз. Қағазды қайта алғанда шынының астындағы суреттің ақ қағазға көшіріліп салынып шыққанын көреміз.

1.14 Сүрту (үйкеу) әдісімен сурет салу
Керекті құрал - жабдықтар: Кепкен жапырақтар, беткі бөлігі бүдір- рельефті бейнелер, мақта, түсті бояудың үстіріктеліп үгітілген  ішкі стержені (грифель).
Тәжірибелік жұмыс: Жұқа ақ қағаздың астына беткі бөлігі бүдір – рельефті бейнені, кепкен жапырақтарды  немесе рельефті трафаретті салады. Мақтаны алдын ала дайындалған  қарындаштың үстіріктеліп үгітілген  порошогына малып алып, ақ қағаздың үстінгі жағынан үйкелей отырып сүртеді. Қағаздың астындағы бейне қағаз бетінде пайда болады.

